
КОМИ РЕСПУБЛИКАСА ПРАВИТЕЛЬСТВОЛÖН
ШУÖМ

Мирöвöй ёрдысьяслысь удж котыртöм кузя 

Коми Республикаса веськöдланiн йылысь

Коми Республикаса Оланподувлöн 90 статьяса мöд юкöнысь 7 пункт, «Коми Республикаса олöмö пöртысь власьт органъяс йылысь» Коми Республикаса Оланпаслöн 18 статьяса 2 юкöнын 7 пункт серти да «Коми Республикаöн веськöдлан схема йылысь» Коми Республикаса Оланпаслöн 4 статья серти Коми Республикаса Правительство шуис:

1. Артмöдны 2004 вося октябр 1 лунсянь Мирöвöй ёрдысьяслысь удж котыртöм кузя Коми Республикаса веськöдланiн.

2. Вынсьöдны Мирöвöй ёрдысьяслысь удж котыртöм кузя Коми Республикаса веськöдланiн йылысь положение содтöд серти.

3. Индыны Мирöвöй ёрдысьяслысь удж котыртöм кузя Коми Республикаса веськöдланiнлысь штатын медыджыд лыдсö 176,75 морт, сы лыдын 14 морт – Веськöдланiнса аппаратын, 104 морт – мирöвöй ёрдысьяслöн аппаратъясын да 58,75 морт – могмöдысь персонал.

4. Тшöктыны Мирöвöй ёрдысьяслысь удж котыртöм кузя Коми Республикаса веськöдланiнлöн начальниклы босьтны öти вежысьöс.

5. Индыны Мирöвöй ёрдысьяслысь удж котыртöм кузя Коми Республикаса веськöдланiнлы служебнöй автотранспорт лимит öти легкöвöй да öти грузопассажирскöй автомашинаысь.

6. Коми Республикаса эмбур министерстволы сетны Мирöвöй ёрдысьяслысь удж котыртöм кузя Коми Республикаса веськöдланiнлы жыръяс.

7. Коми Республикаса сьöм овмöс министерстволы колана ногöн  пыртны «2004 во вылö Коми Республикаса республиканскöй бюджет йылысь» Коми Республикаса Оланпасö вежсьöмъяс пыртöм йылысь» Коми Республикаса оланпас бала тайö шуöм примитöмкöд йитöдын.

8. Тайö шуöм олöмö пöртöм бöрся видзöдны Коми Республикаса Юралысьлöн да Коми Республикаса Правительстволöн Администрацияöн веськöдлысь И.И. Олейниклы.

Коми Республикаса Юралысь                                                  В. Торлопов

Сыктывкар

2004 вося октябр 6 лун

171 №

Вынсьöдöма

Коми Республикаса Правительстволöн

2004 во октябр 6 лунся 171 №-а шуöмöн

(содтöд)

Мирöвöй ёрдысьяслысь удж котыртöм кузя 

Коми Республикаса веськöдланiн йылысь

ПОЛОЖЕНИЕ

I. Панас

1. Мирöвöй ёрдысьяслысь удж котыртöм кузя Коми Республикаса веськöдланiн (водзö – Веськöдланiн) лоö Коми Республикаса олöмö пöртысь власьт органöн, кодi могмöдö Коми Республикаын мирöвöй ёрдысьяслысь да налöн аппаратъяслысь удж организационнöя, кадрöвöя, финансöвöя, материально-техническöя.

2. Аслас уджын Веськöдланiн кутчысьö Россия Федерацияса Оланподулö, федеральнöй оланпасъясö да Россия Федерацияса мукöд нормативнöй правовöй актö, Коми Республикаса Оланподулö, Коми Республикаса оланпасъясö да Коми Республикаса мукöд нормативнöй правовöй актö, а сiдзжö тайö Положениеö.

3. Веськöдланiнлöн абу право сюйсьыны правосудие збыльмöдöмö.

4. Веськöдланiнлöн тэчас артмö Веськöдланiнлöн аппаратысь да мирöвöй ёрдысьяслöн аппаратъясысь.

5. Веськöдланiн могмöдсьö сьöмöн Коми Республикаса республиканскöй бюджетлöн сьöм тшöт весьтö, сылöн эм юридическöй кывкутысьлöн правояс, асшöр баланс, банкса учреждениеясын рöштшöт да мукöд тшöт, печать, штампъяс, Коми Республикалöн государственнöй канпаса коми да роч кывъяс вылын аслас нима бланкъяс да мукöд штамп, печать да бланк.

6. Веськöдланiнлöн эмбур лоö Коми Республикаса государственнöй эмбурöн да индыссьö Веськöдланiнлы оперативнöя веськöдлан право вылын законодательствоöн индöм пöрадок серти.

II. Веськöдланiнлöн могъяс

7. Веськöдланiнлöн медшöр могъяс:

1) мирöвöй ёрдысьяслысь да налöн аппаратъяслысь удж организационнöя могмöдöм;

2) мирöвöй ёрдысьяслысь аппаратъяс кадрöвöя могмöдöм;

3) мирöвöй ёрдысьясöс да налысь аппаратъяс материально-техническöя могмöдöм;

4) мирöвöй ёрдысьяслысь да налöн аппаратъяслысь удж сьöмöн могмöдöм.

III. Веськöдланiнлöн удж

8. Водзынджык индöм могъяс серти веськöдланiн вöчö татшöм удж:

1) лöсьöдö Веськöдланiнлöн компетенциякöд йитчöм юалöмъяс кузя оланпас балаяс да мукöд нормативнöй правовöй акт;

2) котыртö мирöвöй ёрдысьяслöн аппаратлысь удж да видзöдö та бöрся;

3) öтвылысь уджалö Коми Республикаса öтувъя юрисдикцияа ёрдъяскöд, Россия Федерацияса Медвылыс Ёрд бердын Ёрд департаментлöн Коми Республикаын веськöдланiнкöд, Коми Республикаса ёрд сообществоса органъяскöд, адвокатуракöд, ёрд приставъяслöн службакöд Веськöдланiнлöн компетенцияö пырысь юалöмъяс кузя;

4) öтув уджалö меставывса асвеськöдлан органъяскöд мирöвöй ёрдысьясöс уджöн могмöдан юалöмъяс кузя;

5) öтув уджалö право видзан органъяскöд мирöвöй ёрдысьясöс асшöрлунöн, вöрзьöдны позьтöмлунöн да видзöмöн могмöдöм кузя;

6)  могмöдö мирöвöй ёрдысьяслöн удж йылысь статистическöй отчётлысь збыльлун да ас кадö дасьтöм;

7) видзöдö ёрд участокъяс вылын делопроизводство да архивнöй удж бöрся;

8) могмöдö ёрд участокъяс программно-аппаратнöй средствоясöн, кутшöмъяс колöны судопроизводство да делопроизводство нуöдöмлы, а сiдзжö мирöвöй ёрдысьяслысь удж информационно-правовöя могмöдöмлы;

9) видлалö колана ногöн аслас компетенцияын гражданалысь норасьöмъяс да шыöдчöмъяс;

10) видзö государственнöй гусятор;

11) участвуйтö законодательствоöн индöм пöрадок серти Веськöдланiнса уджалысьясöс дасьтöм, выльысь дасьтöм да налысь квалификация кыпöдöм кузя государственнöй заказ лöсьöдöмын;

12) öтув уджалö велöдан учреждениеяскöд, кутшöмъяс дасьтöны мирöвöй ёрдысьяс аппаратын уджалысьясöс да кыпöдöны налысь квалификация;

13) котыртö да нуöдö законодательствоöн индöм пöрадок серти Веськöдланiнса аппаратын да мирöвöй ёрдысьяс аппаратын уджалысьяслысь аттестация;

14) лöсьöдö Коми Республикаса государственнöй службалöн государственнöй чинъяс вылö кадръяслысь резерв законодательствоöн индöм пöрадок серти Коми Республикаса государственнöй службалöн государственнöй чинъяс реестр серти;

15) могмöдö мирöвöй ёрдысьяслöн аппаратъясын да Веськöдланiнлöн аппаратын уджалысьясöс материальнöй да социальнöй боксянь;

16) артмöдö мирöвöй ёрдысьясöн правосудие лючки нуöдöм вылö колана условиеяс;

17) видзö да дöзьöритö ёрд участокъяслысь зданиеяс да жыръяс, котыртö налысь капитальнöй да быд лунъя дзоньталöм;

18) котыртö аслас компетенцияын ёрд процесс нуöдöмлы безопаснöй условиеяс;

19) видзöдö ёрд участокъяслы сетöм оборудованиеöн да эмбурöн торъя мог серти вöдитчöм бöрся;

20) видзöдö пöжарысь видзчысян мероприятиеяс бöрся да сöстöмлун дöзьöритан колана условиеяс лöсьöдöм, удж видзöмлöн да безопасносьт техника збыльмöдöм бöрся;

21) могмöдö ёрд участокъяс колана оборудованиеöн, пызан-улöсöн, оргтехникаöн, йитчан средствоясöн да с.в.;

22) лöсьöдö мирöвöй ёрдысьяслысь удж да Веськöдланiнлысь удж могмöдöм вылö бюджетнöй сьöм рöскод сметаяс;

23) лöсьöдö оперативнöй, бухгалтерскöй, статистическöй да вот учётъяс;

24) лöсьöдö рöскод смета збыльмöдöм йылысь бухгалтерскöй балансъяс да своднöй отчётъяс;

25) могмöдö сьöмöн ёрд участокъяслысь удж;

26) видзöдö мирöвöй ёрдысьяс аппаратын уджалысьясöн бюджетнöй сьöмöн торъя мог серти да бура вöдитчöм бöрся;

27) вöчö ёрд статистика, ёрд делопроизводство, бухгалтерскöй учёт нуöдöм кузя методическöй индöдъяс;

28) вöчö Коми Республикаын мирöвöй ёрдысьяслöн да налöн аппаратъяслöн могъяс кузя мукöд удж.

IV. Веськöдланiнлöн правояс

9. Веськöдланiнлöн сылы урчитöм могъяс да удж серти эм право:

1) пыртны Коми Республикаса Юралысьлы да Коми Рсепубликаса Правительстволы Веськöдланiнлöн компетенциякöд йитчöм юалöмъяс кузя вöзйöмъяс;

2) корны да босьтны колана ногöн мирöвöй ёрдысьяслысь, государственнöй да мукöд органлысь, организацияяслысь, чина йöзлысь ассьыс удж  вöчöм вылö колана юöр;

3) нуöдны мирöвöй ёрдысьяслысь удж организационно-правовöя могмöдöм кузя сöвещаниеяс, семинаръяс, консультацияяс;

4) пыртны Коми Республикаса ёрдысьяслöн сöветö мирöвöй ёрдысьясöс материальнöя да социальнöя бурджыка могмöдöм йылысь вöзйöмъяс;

5) прöверитны ёрд участокъяслысь удж котыртöм, сы лыдын ёрд делопроизводство, индöм статистическöй отчётносьтлысь збыльлунсö, ёрд шуöмъяс ас кадö збыльмöдöмсö.

V. Веськöдланiнлысь удж котыртöм

10. Веськöдланiнöн юрнуöдö начальник, кодöс индö чинö да мездö чинысь Коми Республикаса Юралысь.

11. Веськöдланiнса начальниклöн эм öти вежысь, кодöс индö чинö да мездö чинысь Коми Республикаса Юралысь Коми Республикаса законодательство серти. Вежысьыс, Веськöдланiнса начальник кö абу отпусккöд, командировкакöд, висьöмкöд да с.в. йитöдын, вежö сiйöс да дзоньнас збыльмöдö Веськöдланiнса начальниклысь полномочиеяссö.

12. Веськöдланiнса начальник:

юрнуöдö Веськöдланiнлöн уджöн, планируйтö Веськöдланiнлысь удж;

торйöн кывкутö Веськöдланiнлы индöм могъяс олöмö пöртöм вöсна;

лэдзö приказъяс да распоряжениеяс, сетö Веськöдланiнса уджалысьяслы збыльмöдны тшöктöмъяс да индöдъяс, видзöдö найöс олöмö пöртöм бöрся;

урчитö тэчассö да вынсьöдö индöм штат лыд серти да уджысь мынтысян фонд серти Веськöдланiнлысь штатнöй расписание да сiйöс видзöм вылö рöскод смета ассигновениеяс серти, мый артыштöма Коми Республикаса республиканскöй бюджетын лöсялана финансöвöй во кежлö;

индö чинö да мездö чинысь мирöвöй ёрдысьяс аппаратын да Веськöдланiнса аппаратын уджалысьясöс;

примитö Веськöдланiнын уджалысьясöс ошкан мераяс да дисциплинарнöй мераяс йылысь решениеяс;

вынсьöдö Веськöдланiнса уджалысьяслысь чина инструкцияяс;

öтув уджалö Коми Республикаса государственнöй власьт органъяскöд да меставывса асвеськöдлан органъяскöд Веськöдланiнлöн компетенцияö пырысь юалöмъяс кузя;

распоряжайтчö сьöмöн Веськöдланiнлöн рöскод смета серти, кырымалö хöзяйственнöй сёрнитчöмъяс, бухгалтерскöй да статистическöй отчётъяс;

ас кадö видлалö юридическöй да торъя йöзлысь вöзйöмъяс, шыöдчöмъяс да норасьöмъяс да примитö на кузя колана мераяс, нуöдö гражданалысь приём сылöн компетенцияын юалöмъяс кузя, видзöдö вöзйöмъяс, шыöдчöмъяс, норасьöмъяс да ёрд участокъяс вылын гражданаöс примитöм бöрся;

вöчö Веськöдланiнлы индöм могъяс да удж збыльмöдöм кузя мукöд полномочие.

13. Веськöдланiн уджалö медшöр котыртан мероприятиеяслöн квартальнöй планъяс да удж вöчан кывкöртöдъяс йылысь отчётносьт подув вылын.

14. Веськöдланiнын артмö коллегия Веськöдланiнса начальникысь (коллегияöн веськöдлысь), начальникöс вежысьысь да Веськöдланiнын юрнуöдысь уджалысьясысь.

Коллегияö колана ногöн вермöны пырны сёрнитчöм серти Коми Республикаса государственнöй власьт мукöд орган, научно-исследовательскöй да мукöд организация петкöдлысьяс.

Веськöдланiнса коллегияö торъя пырысьясöс вынсьöдö да вежö Коми Республикаса Правительство. Коллегия йылысь положение вынсьöдö Веськöдланiнса начальник. Коллегия лоö Веськöдланiн бердын сöвещайтчысь органöн да аслас заседениеяс вылын видлалö Коми Республикаын мирöвöй ёрдысьяслöн институтлысь удж котыртöмын колана юалöмъяс. Коллегиялöн решениеяс оформитсьöны сёрнигижöдöн, пöртсьöны олöмö Веськöдланiнса начальниклöн приказъясöн.

Вудж. Ануфриева, 9 099 пас


